
ᓄᓇᑦᓯᐊᑉ ᑐᓴᒐᒃᓴᖏᑦ   
 
ᐅᒍᓯᑎ 11, 2006  

ᐃᖅᑲᓇᐃᔭᕐᑏᑦ ᖁᕕᐊᓱᒍᓐᓇᐃᓚᐅᕐᓂᖏᑦ 
ᐋᓐᓂᐊᕐᓂᓕᕆᔨᒃᑯᑦ ᓇᑲᑎᕆᑎᓪᓗᒋᑦ ᐃᖅᑲᓇᐃᔭᒃᓴᓂᒃ 

ᑲᑎᒪᔨᖏᑕ ᐊᕐᓱᕈᖅᑎᑕᐅᓂᖏᑦ $59-ᒥᓕᐊᓐᓂᒃ ᐊᑭᓕᒃᓴᖃᓂᕐᒧᑦ ᐊᑯᓂᐅᔪᒧᑦ 
ᑐᕌᖓᓂᐊᕐᑎᓪᓗᒍ 

ᔭᐃᓐ ᔪᐊᑦ  

ᓄᓇᕕᒻᒥ ᐃᓄᓕᓯᕕᒃᒧᑦ ᑲᑎᒪᔨᖏᑦ ᒥᑭᓪᓕᑎᕆᒐᓱᐊᕐᑎᓪᓗᒋᑦ ᐊᑭᑐᓗᐊᕐᓂᖏᓐᓂᒃ ᐊᒻᒪ 
ᑭᒥᓪᓕᒋᐊᕐᑎᑦᓯᓇᓱᐊᕐᑎᓪᓗᒋᑦ ᐊᑭᓕᒃᓴᒥᓂᒃ $59 ᒥᓕᐊᓂᒃ, ᑲᑎᒪᔨᐅᔪᑦ ᑕᑕᒥᓯᒪᓚᐅᕐᑐᑦ, ᓗᑦᑖᑦ ᐊᒻᒪ 
ᐊᐅᓚᑦᓯᔨᐅᖃᑕᐅᔪᖅ ᓄᖅᑲᓚᐅᕐᑎᓪᓗᒍ ᐊᒻᒪ ᐃᖅᑲᓇᐃᔭᕐᑏᑦ ᓄᖅᑲᐅᕋᓚᐅᕐᑎᓪᓗᒋᑦ 
ᐃᓱᒫᓗᒍᑎᒋᔭᐅᒻᒪᕆᓕᕐᑐᖅ ᐃᑲᔪᕈᑎᒃᓴᑭᒃᓴᐅᐃᓐᓇᕆᐊᖃᓕᕐᓂᖏᓐᓄᑦ. 

ᐃᓅᓕᓯᕕᒻᒧᑦ ᑲᑎᒪᔨᐅᔪᑦ ᐃᖅᑲᓇᐃᔭᕐᑎᖃᓚᐅᕐᒪᑕ 400,ᓂᒃ ᐋᓐᓂᐊᕐᓇᖏᓐᓂᓕᕆᓂᕐᒧᑦ ᐊᒻᒪ 
ᐃᓄᓯᓕᕆᔨᒃᑯᓐᓄᑦ 7,ᐅᔪᓂᒃ ᓄᓇᓕᖏᓐᓂ ᓄᓇᕕᐅᑉ ᕼᐊᑦᓴᓐ ᐸᐃᖓᑕ ᓯᓈᓂᕐᒥᐅᓂ, ᐃᓄᔾᔪᐊᒥᓗ, ᐊᒻᒪ 
25,ᓂ ᐃᓪᓕᖃᕐᑐᓂ ᐃᓄᓕᓯᕕᒻᒥ ᐋᓐᓂᐊᕕᐊᓂ ᐳᕕᕐᓂᑑᑉ.  

ᒪᕐᔨ 24,ᒍᑎᓪᓗᒍ ᐃᓄᓕᓯᕕᒻᒥ ᐃᖅᑲᓇᐃᔭᕐᑎᐅᔪᑦ ᖃᐅᔨᒋᐅᓚᐅᕐᓯᒪᔪᑦ ᐃᓄᓕᓯᕕᐅᑉ ᑲᑎᒪᔨᖏᑕ 
ᐸᕐᓇᐃᓯᒪᔪᕕᓂᐅᓂᖏᓐᓂᒃ ᐃᒪᐃᓕᐅᕆᐊᖅ:  

• ᐃᖅᑲᓇᐃᔭᑦ ᐱᖓᓱᑦ ᓇᑲᑕᐅᓪᓗᑎᒃ, ᐃᓱᒪᓕᕆᔨ, ᐊᒻᒪ ᐋᓐᓂᐊᓯᐅᑎᓄᑦ ᐃᓕᓴᐃᔨ;  
• ᖃᕆᑕᐅᔭᓕᕆᔨᒃ ᐃᖅᑲᓇᐃᔭᕐᑎ ᐃᓕᔭᐅᖔᓚᐅᕐᒪᑦ ᑲᒪᓂᐊᓕᕐᑎᓪᓗᒍ ᒪᒃᑐᑦᑐᓄᑦ 

ᐃᑲᔪᕈᑎᒃᓴᓕᕆᓂᕐᒧᑦ;  
• ᓇᑲᑎᕐᑕᐅᓪᓗᑎᒃ ᑕᓪᓕᒪᐃᑦ ᐃᖅᑲᓇᐃᔭᑦ;   
• ᐋᓐᓂᐊᓯᐅᑏᑦ ᐅᖄᓚᕕᐅᔪᓐᓇᕐᑐᑦ ᐲᕐᑕᐅᓪᓗᑎᒃ ᐅᒥᐅᔭᒥ ᐊᒻᒪ ᐃᕗᔨᕕᒻᒥ;   
• ᑐᓵᔨᐅᔪᑦ ᐅᓄᕈᓐᓇᐃᕆᐊᕐᑕᐅᓪᓗᑎᒃ ᓴᓪᓗᓂ ᐊᒪ ᐃᓄᔾᔪᐊᒥ; 
• ᒪᕐᕉᒃ ᐋᓐᓂᐊᓯᐅᑏᒃ ᐃᓂᖏᒃ ᐲᕐᑕᐅᓪᓗᑎᒃ ᐃᓄᓕᓯᕕᒻᒥ ᐋᓐᓂᐊᕕᒻᒥ; 
• ᓇᑲᑎᕐᑕᐅᓪᓗᑎᒃ 1.5 (ᓇᑉᐸᓪᓗᐊᖏᑦ) ᐃᖅᑲᓇᐃᔮᒃᓴᐃᑦ ᐅᑭᐅᕐᑕᕐᑐᒥᐅᑕᓕᕆᓂᕐᒧᑦ ᑲᒪᒋᔭᐅᕕᒻᒥ 

ᒪᓐᑐᕆᐊᓪᒥ.  

ᔫᓂᐅᑎᓪᓗᒍ, ᐃᓅᓕᓯᕕᒻᒥ ᐊᐅᓚᑦᓯᔨᐅᔪᑦ “ᑐᐊᕕᕐᑐᒃᑯᑦ” ᑲᑎᒪᖃᑎᖃᕈᒪᓚᐅᕐᑐᑦ ᐃᖅᑲᓇᐃᔭᕐᑎᓕᒫᓂᒃ, 
ᐊᒻᒪ ᓄᓇᓕᓐᓂ ᐅᖃᓘᑎᒃᑯᑦ ᑲᑎᒪᖃᑕᐅᔪᓐᓇᕐᑐᓕᒫᑦ ᑲᑎᒪᖃᑕᐅᖁᓪᓗᒋᑦ. 

ᒪᓕᓪᓗᒋᑦ ᐃᖅᑲᓇᐃᔭᕐᑏᑦ ᑲᑎᒪᖃᑕᐅᓚᐅᕐᑐᑦ ᑕᒪᑐᒧᖓ, ᐊᐅᓚᑦᓯᔨᖏᒎᖅ ᐅᖃᐅᓯᖃᒐᓚᓚᐅᕐᑐᑦ 
ᑐᓴᕐᑎᑦᓯᒋᐊᖃᓂᕐᒥᓂᒃ ᐃᖅᑲᓇᐃᔭᕐᑎᓂᒃ ᖃᓄᐃᓕᐅᕐᐸᓪᓕᐊᕐᒪᖔᕐᒥᒃ ᒥᒃᓵᓄᑦ - “ᓇᓗᓇᖏᑦᓯᐊᕐᑐᓂᒃ 
ᐊᒻᒪ ᓱᓕᑦᓯᐊᕐᑐᓂᒃ.”  

“ᐅᖃᓕᒪᐅᑎᖃᓗᐊᓚᐅᖏᑦᑐᖅ ᐊᓯᖏᓐᓂᒃ ᑭᓯᐊᓂ ᐃᓄᓕᓯᕕᒥ ᐊᑭᓕᒃᓴᖃᓕᕐᓂᖏᓐᓂᒃ $3  ᒥᓕᐊᓂᒃ 
(ᐊᕐᕌᒍᑕᒫᕐᓯᐅᑎᖏᑎᒍᑦ ᑮᓇᐅᔭᐃᑦ ᐸᕐᓇᒃᑕᐅᓯᒪᓂᖏᑎᒍᑦ) ᐊᒻᒪ ᑖᒃᑯᐊ $1.2 ᒥᓕᐊᓐ ᓇᑲᑎᕐᑕᐅᒐᔭᕐᓗᑎᒃ 



ᐊᕐᕌᒍᒋᔭᑦᑎᓐᓄᐊᖓᔪᓂᒃ ᐊᕐᕌᒍᑕᒫᕐᓯᐅᑎᓄᑦ ᐸᕐᓇᒃᑕᐅᓯᒪᔪᑦ ᐊᒻᒪ ᓱᓕ ᖄᖓᒍᒋᐊᓪᓚᒃ ᒥᓕᐊᓐ ᓱᓕ 
ᓇᑲᑎᕐᑕᐅᒃᑲᓐᓂᓛᕐᓂᖏᓐᓂᒃ ᐊᕐᕌᒍᒧᐊᖓᓛᕐᑐᓂᒃ. ᐅᖃᐅᑎᔭᐅᓚᐅᖏᑦᑐᒍᑦ ᑭᒃᑯᑦ ᐲᔭᕐᑕᐅᓂᐊᕐᒪᖔᑕ 
ᐊᒻᒪ ᓇᑭᑦ. ᐅᖃᐅᑎᔭᐅᓚᐅᖏᑦᑐᒍᑦ ᖃᓄᓪᓚᕇᒃ ᐅᓂᒃᑳᕐᓯᒪᔪᓂᒃ ᑮᓇᐅᔭᐃᑦ ᐊᑭᓕᒃᓴᐃᑦ 
ᐅᓄᕐᓯᕙᓪᓕᐊᓐᓂᕐᒪᖔᑕ.”  

ᑲᑎᒪᑎᓪᓗᒋᑦ, ᐊᐅᓚᑦᓯᔨᐅᔪᑦ ᐅᖃᓚᐅᕐᑐᑦ ᒪᕐᕈᐃᓕᖓᔪᓂᒃ ᐱᔾᔪᑕᐅᔪᓂᒃ ᐊᑭᓕᒃᓴᖃᓂᕐᒧᑦ: ᐃᓄᓕᓯᕕᐅᑉ 
ᐋᓐᓂᐊᕕᐅᑉ ᐊᐅᓚᒍᑎᖏᓐᓄᑦ ᒪᓕᒐᒃᓴᐃᑦ ᐊᒻᒪ ᐃᕐᓂᓱᒃᓯᓂᕐᒧᑦ ᐃᑲᔪᕈᑎᒃᓴᐃᑦ ᐳᕕᕐᓂᑐᒥ, ᐃᓄᔾᔪᐊᒥ 
ᐊᒻᒪ ᓴᓪᓗᓂ ᐊᒻᒪᓗ ᐃᓂᓕᓯᕕᒻᒥ.   

ᐊᐅᔭᕆᔭᑦᑎᓂ, ᐃᓄᓕᓯᕕᒻᒥ ᐃᕐᓂᓱᒃᓯᕕᒃ ᒪᑭᑕᓕᕐᓂᖓᓄᑦ ᖁᔭᓕᓚᐅᕐᐳᑦ 20,ᕆᓕᕐᑕᖓᓂᒃ 
ᐱᓕᕆᐊᕆᕙᓪᓕᐊᔭᒥᑕ ᒥᒃᓵᓄᑦ: ᑲᑎᒪᕐᔪᐊᕐᓂᖃᕐᑎᓪᓗᒋᑦ ᕙᓐᑯᕙᒥ ᐃᒃᐱᒍᓱᖃᑕᐅᔪᓕᒫᑲᓴᐃᑦ 
ᐃᕐᓂᓱᒃᓰᓂᕐᒥᒃ ᐳᕆᓐᑕ ᐃᐳ ᐅᖃᓕᒪᓚᐅᕐᑐᖅ, ᐃᓄᔾᔪᐊᒥ ᐃᕐᓂᓱᒃᓯᔪᓕᕆᓂᐅᑉ ᒥᒃᓵᓄᑦ, ᐊᒻᒪ 
ᖁᔭᓕᔭᐅᓪᓗᓂ ᓇᖏᕐᓯᐅᑎᒋᔭᐅᓚᐅᕐᑐᖅ ᐅᖃᐅᓯᖃᖅᑎᓗᒍ ᓄᓇᕕᒻᒥ ᐃᕐᓂᓱᒃᓰᒍᓯᒋᕙᑦᑕᒥᑕ ᒥᒃᓵᓄᑦ 
ᐃᓕᑕᕆᔭᐅᓯᒪᓂᖃᓕᕐᒪᑦ ᑕᖅᑭᐅᑉ ᐅᖓᑖᓄᑐᐃᓐᓇᐅᒐᓗᐊᖅ ᑲᓇᑕᓕᒫᒥ, ᐃᑲᔪᕐᓂᖃᒻᒪᕆᓐᓂᐊᓕᕐᑎᓪᓗᒍ 
ᓄᓇᖃᖅᑳᖅᓯᒪᔪᑦ ᐋᓐᓂᐊᕐᓂᓕᕆᓂᖏᓐᓄᑦ.  

ᑕᐃᒪᐃᑎᓪᓗᒋᑦ, ᐅᑭᐅᕐᑕᕐᑐᒥᐅᑦ ᐃᖅᑲᓇᐃᔭᕐᑎᒋᔭᖏᑦ ᓂᕆᐅᑐᐃᓐᓇᕐᓯᒪᓕᕐᑐᑦ ᓱᓇᐃᑦ 
ᓇᑲᑎᕐᑕᐅᑲᓂᕐᓂᐊᕐᒪᖔᑕ, ᒪᓐᑐᕆᐊᓪᒥ ᐊᓪᓚᕕᐊ ᐊᐅᓚᑦᓯᓂᕐᒧᑦ ᐃᓄᓕᓯᕕᒻᒥᒃ ᐊᖏᓪᓕᒋᐊᖔᖅᓱᓂ.  

ᐊᑕᐅᓯᖅ ᐃᖅᑲᓇᐃᔭᕐᑎ ᐅᖃᓚᐅᕐᑐᖅ ᓄᓇᑦᓯᐊᑉ ᑐᓴᒐᒃᓴᓕᕆᔨᖏᓐᓄᑦ ᖃᓄᐃᓕᖓᓕᕐᒪᖔᑕ 
ᑐᖄᒐᒃᓴᕋᓗᐊᖏᑦ ᐃᓄᓐᓂᒃ ᐃᖅᑲᓇᐃᔭᕐᑎᑖᖃᑦᑕᕐᑐᒃᓴᐅᓂᕐᒧᑦ ᐅᑭᐅᕐᑕᕐᑐᒥ.  

ᐅᖃᓚᐅᕐᑐᖅ ᓄᖅᑲᕐᑎᑦᓯᓂᖏᑦ ᐃᓄᓐᓂᒃ ᐃᖅᑲᓇᐃᔭᕐᑎᓂᒃ ᐃᓚᖏᓐᓂᒃ ᐃᓄᓕᓯᕕᒻᒥᑦ 
ᐱᑦᓯᐊᖏᓐᓂᕋᖅᓱᒋᑦ ᐃᖅᑲᓇᐃᔮᒃᓴᕋᓗᐊᒥᓂᒃ, ᐅᖃᖅᑑᔭᕐᓱᑎᓪᓗ “ᐃᓄᐃᑦ ᑕᒪᐃᓐᓂᒃ 
ᐊᐅᓚᑦᓯᒍᓐᓇᖏᑦᑐᑦ.” 

“ᐃᓱᒪᒋᔭᐅᔪᑦ ᐊᓯᔾᔨᕐᓯᒪᓕᕐᒥᔪᑦ ᐃᓚᖓᒍᑦ...ᐃᓄᐃᑦ ᐃᒻᒥᓂᒃ ᑲᒪᑦᓯᐊᖁᓐᓇᕐᑐᒋᔭᐅᓪᓗᑎᒃ. ᑕᒪᓐᓇ 
ᐱᐅᖏᑦᑐᒻᒪᕆᒃ ᐊᒻᒪ ᖁᕕᐊᓇᖏᑦᑐᒻᒪᕆᐊᓗᒃ,” ᐅᖃᓚᐅᕐᑐᖅ.    

